
Suliassaqarfik Aningaasarsiornikkut iluarsiissuteqartarneq nakkutilliinerlu, 

Namminersornermut inatsit naapertorlugu liste II imm. 24, Kalaallit Nunaanni 

oqartussaaffigineqalernissaanut Naalagaaffeqatigiinni oqartussanut 

isumaqatigiinniarnerit aallartinneqarnissaat siunertaralugu saaffiginninnissaannut 

Naalakkersuisut peqquneqarnissaat Inatsisartunut aalajangiiffissatut siunnersuut.  

(Inatsisartunut ilaasortaq Pele Broberg, Naleraq) 

 

 

 

Akissuteqaat 

(Aningaasaqarnermut Akileraartarnermullu Naalakkersuisoq) 

 

 

Siullermeerinninneq  

Aallaqqaasiullugu Naalakkersuisut sinnerlugit siunnersuuteqartoq sammisamik uannga 

pingaarutilimmik qaqitsineranut qutsavigaara. 

 

Oqartussaaffinnik naalagaaffimmit tigusinerit sukumiisumik piareersarnerit tunuliaqutaralugit 

pisarnissaat, Naalakkersuisut ataatsimut isigalugu kaammattuutigivaat. Sukumiisumik 

piareersaqqaarnani oqartussaaffimmik tigusineq Nunatta Karsianut annertuumik 

aningaasartornarsinnaasoq, Peqqinnissaqarfimmik tigusinermit misilittakkat takutippaat. 

Tamanna ingammik teknikikkut pisariusuni, sukkasuumik ineriartortuni, avataanillu 

immikkut ilinniagalinnik sulisussanik pisariaqartitsiviusuni atuuppoq. 

Aningaaseriveqarnermut malittarisassiortarneq nakkutilliinermut immikkoortuuvoq taamatut 

pisariusoq. Taamaammat oqartussaaffimmik tigusinissaq ataatsimut tigusinernik 

pingaarnersiuinermut atatillugu sukumiisumik paasitinneqarluni aalajangernermik 

toqqammaveqartariaqarpoq. 

 

Inatsiseqarnermik tamakkiisumik tigusineq ingerlatsivinnik Finanstilsynimut kiisalu 

ingerlatsivinnik finansiel stabilitetimik tassunga attuumasunik assingusunik nammineq 

pilersitsinissamik pisariaqartitsiviussaaq. Tamanna aningaasaqarnikkut isumalluutinik 

atugassanngortitsinissamik immikkullu ilisimasalinnik inuttalimmik sanarfinissamik 

pisariaqartitsiviussaaq. Naak immikkoortup tiguneqarsinnaanera pisinnaagaluartoq, 

nammineq aningaaseriveqarnermik ingerlatsiviutitta suli nunat tamat akornanni 

aningaaseriveqarnermut immikkoortumi periutsinik malittarisassanillu malinnittariaqarnerat 

ilanngullugu erseqqissaatigineqassaaq. Aningaaserivinnik kreditimik ingerlatsivinnik, 

soraarnerussutisiassanik katersivinnik sillimmasiisarfinnillu malittarisassiorneq annertuumik 

nunat tamat akornanni isumaqatigiissutit aqqutigalugit aalajangersaavigineqartarpoq. Nunanik 

allanik niueqateqarnerput nangittumik ingerlassinnaassagutsigu, isumaqatigiissutit tamakku 

arlallit suli atuutsittariaqassavagut. 

 

Immikkoortup oqartussaaffiginerata tigunissaanik aalajangiisoqartinnagu, pissutsit taakku 

erseqqinnerusumik qulaajaavigineqartariaqartut, Naalakkersuisut isumaqarput. 

Siunnersuuteqartup soraarnerussutisianik katersiviit annertunerusumik nunatsinni 

aningaasaliisarnissaannik kissaateqarnerminik siunnertuutini tunngavilersorpaa. 

Siunnersuuteqartoq isumaqatigalugu soraarnerussutisianik katersiviit annertunerusumik 

aningaasaliisarnissaat Naalakkersuisut aamma kissaatigaat. Taamaammat Sisa Pensionip 

soraarnerussutisiassanik katersiviup Polar Seafood A/S-imi aktiat 5 procentiinik 

pisisimaneranik ulloq 1. oktobarimi tamanut nalunaarnera, Naalakkersuisut nuannaarutigaat. 

Soraarnerussutisiassanik katersiviup ukiuni aggersuni 5 procentinik piseqqinnissamik 

ilimagisaqarnini ilanngullugu ilisimatitsissutigaa. Tamatuma aningaasaliisarnernik 

siuarsaanissami, siunnersuuteqartup Naalakkersuisullu isumaqatigiissutigisaannik, ataatsimut 

inatsisinik tigusinissap immaqa pisariaqartuunnginnera ilanngullugu ilimanarsisippaa.  

 

Inatsisartut siusinnerusukkut oqartussaqarfinnik tigusinissamut pingaarnersiukkamik 

ataatsimut pilersaarusiorluni suliaqarnissaq aalajangerpaat.1 Aningaaseriveqarnermik 

nakkutilliinermillu malittarisassiortarnermut apeqqutip qulaajaalluni suliami maanna 

ingerlasumi ilaanissaa Naalakkersuisut naapertuunnerpaatut isigaat, tassani pitsaaqutit 

ajoqutillu oqartussaaffinnillu tigusinermi isumalluutinik atuisinnaanerup immikkoortunut 

allanut ataqatigiissillugu sukumiisunik misissuiffigineqarsinnaapput. Taamaalilluni 

namminersorlutik oqartussat oqartussaqarfigisaminni annertusaanissaat tamakkiisumik 

isiginnilluni akisussaassuseqartumillu periuseqarluni pinissaat qulakkeerneqarpoq.   

 

Taamaammat Naalakkersuisut allannguutissatut siunnersuut imaattoq saqqummiuppaat:  

 

“Aningaaseriveqarnermik malittarisassiornermik nakkutilliinermillu tigusisinnaanerup 

UPA2023/142-p aamma 143-p suliarineqarneranni Inatsisartut aallartissallugu 

aalajangigaannut nassuiaammut ilanngunneqarnissaanik Naalakkersuisut 

peqquneqarnissaat pillugu Inatsisartunut aalajangiiffigisassatut siunnersuut.” 

 

Naalakkersuisut taama oqaaseqarlutik NInatsisartuni pitsaasumik angusaqarfiulluartumillu 

oqallinnissaq qilanaaraat. 

 

 

 
1 (UPA2023/142 aamma UPA2023/143-mi nassuiaammut aalajangiineq tak.). 


